John James cyf. Bethan Clement

GWEDDI FFYDD

Luc 18:1 - 8

CYFLWYNIAD

Mae’r ddameg yn ymwneud â gweddïo, Luc 18:1.  Mae hefyd yn ymwneud â dewisiadau – rydyn ni’n dewis gweddïo neu’n dewis rhoi’r gorau iddi.

Mae angen edrych ar y ddameg hon yng nghyd-destun dysgeidiaeth ehangach Iesu.  Cymharwch 17:22, 17:30, a 18:8.  Mae’n glir fod y ddameg yma i fod i gael ei deall yng ngoleuni absenoldeb yr Arglwydd a’r ffaith ei fod ar fin dod nôl.  Mae Iesu’n dod nôl a phan ddaw e nôl, bydd e eisiau gweld pobl yn dal ati i weddïo mewn ffydd, ac yn dyfalbarhau er gwaetha anawsterau bywyd.  Sylwch ar y tri chymeriad yn y stori yma.

1. Y FENYW SY’N DYFALBARHAU. Luc 18:3

Ysgrifennodd William Barclay, ‘Roedd y wraig weddw yn cynrychioli pawb oedd yn dlawd ac yn ddiamddiffyn.  Roedd yn amlwg bod dim gobaith o gwbl ganddi hi i gael cyfiawnder o unrhyw fath gan y barnwr, oherwydd doedd dim adnoddau o gwbl ganddi.  Ond, roedd ganddi un arf – dyfalbarhad.  Mae’n bosibl bod y barnwr wedi ofni trais corfforol yn y diwedd.’  Ildiodd y barnwr i’w chais a dywedodd e, ‘Bydd y wraig yma wedi ngyrru i'n wallgof os na wna i beth mae hi eisiau!’   Y gair Groeg sy’n cael ei ddefnyddio yn adn.5 ydy ‘curo nes bod rhywun yn ddulas’.

Enillodd ei dyfalbarhad y dydd.

2. Y GELYN DINISTRIOL  Luc 18:3

Mae’r rhan fwya o’r arbenigwyr yn dweud mai dim ond dau gymeriad sy yn y ddameg hon, y weddw a’r barnwr.   Dim felly.  Basai anwybyddu ei gelyn yn golygu ein bod yn colli ffynhonnell llawer o’i thrafferthion.  Mae gelyn gyda ni – gweler 1Pedr: 5- 8; hefyd cymharwch Ioan 10:10.  Bydded i Dduw agor ein llygaid ni i weld pwy ydy ein gelyn ni.

3. Y BARNWR LLWGR
Rydyn ni’n cael gwybod dau beth am y barnwr yma, ac maen nhw’n cael eu hailadrodd yn adnodau 2 a 4:

· Doedd dim ofn Duw arno.

· Doedd dim ofn pobl arno.

Fel arfer, rydyn ni’n cael ein cymell i wneud yr hyn sy’n iawn, naill ai achos ein bod yn ofni beth fydd pobl yn ei feddwl neu achos ein bod yn ofni beth fydd Duw’n ei feddwl.  Doedd y weddw druan ddim yn gallu apelio ar sail un o’r ddau beth hyn achos fyddai e ddim yn cymryd unrhyw sylw.  Felly, roedd rhaid iddi ei blagio a bygwth llygad ddu!  Mae rhai Cristnogion yn gwrthod y  ddameg yma.  Dydyn nhw ddim yn hoffi cymharu’r barnwr gwarthus yma a Duw, barnwr yr holl ddaear.  Ond mae hynny’n golygu eu bod yn camddeall y ddameg.  Dydy’r ddameg ddim yn dweud fod Duw fel y barnwr llwgr hwn – mae’n dangos fod Duw a’r barnwr yn wahanol i’w gilydd.  Mae Iesu’n dweud os ydy dyn mor llwgr â’r barnwr yn gallu cael ei berswadio gan ddyfalbarhad y weddw druan, gymaint mwy sicr mae credinwyr yn gallu bod y bydd Duw yn ateb gweddi.  Does dim rhaid perswadio Duw!  Dydy ei bobl ddim yn ddieithr iddo, dydyn nhw ddim yn anghyfarwydd iddo fel roedd y weddw hon i’r barnwr.  Mae credinwyr yn blant i Dduw.  Felly, does dim angen trais na llygaid du i gael ateb – rydyn ni’n gofyn mewn ffydd ac mae Duw yn ateb yn ôl ei ddoethineb.

Mae’r gosodiad olaf ynglŷn â diffyg gwir ffydd ar y ddaear cyn ymddangosiad Mab y Dyn o ddiddordeb.  Mae’n awgrymu y bydd pobl yn troi oddi wrth eu ffydd cyn y bydd yr Arglwydd Iesu’n dod yn ôl; tra bydd math o dduwioldeb ym mhobman, bydd gwir ffydd yn brin.

Gadewch i ni ddiolch i Dduw achos

· dydy’r drws i’w bresenoldeb e fyth yn cau, 

· dydy e byth yn fyddar, 

· dydy e byth yn colli amynedd.  

Mae e’n ein gwahodd ni i ddod ato, i ofyn, i chwilio ac i guro.  Does dim unrhyw broblem sy’n rhy fawr, dim unrhyw adeg sy’n rhy anghyfleus, dim unrhyw broblem sy’n rhy ddibwys.  Felly, dewch â’ch cais ato Ef.  

Cwestiynau ar gyfer trafodaeth:

1. Mae pwrpas y ddameg yn glir yn adnod 1.  Beth ydych chi’n meddwl ydy ystyr dylen ni ddal ati i weddïo, a pheidio byth â rhoi i fyny?

2. Beth ydy’r anawsterau mwya rydych chi’n eu cael wrth weddïo?  (Gadewch i bawb siarad yn ei dro)  Sut gallwn ni ddod dros yr anawsterau yma?  

3. Pam mae hi mor bwysig i ni fod yn barod ar gyfer y dydd y bydd ein Harglwydd yn dod nôl?  Pam ddylai Cristion ddim ofni’r digwyddiad mawr hwn fydd yn digwydd rywbryd yn y dyfodol?  

4. Oes angen perswadio Duw i ateb ein gweddïau?  Os na, sut ydych chi’n ateb yr awgrym hwnnw y mae rhai’n dweud sy ymhlyg yn y ddameg hon?

5. Pawb i rannu beth mae’r ddameg yma am Iesu yn ei ddweud fwya clir wrthych chi.

